Шейх Ибн Баздың (Аллаһ оны рахым етсін) дана әрі көкейтесті насихаты
«Менің білім иелерінен әрі Ұлы да Құдіретті Аллаһқа шақырушылардан болған бауырларыма айтар өсиетім – дағуатты ізгі және көркем түрде жүргізу керек, (ақиқатқа) шақыру барысында, әсіресе даулы мәселелерді талқылау және оларға қатысты пікірталастар жүргізу кезінде жұмсақтық таныту қажет. Қызғаныш пен қызбалыққа салынып, айтуға тиісті болмаған нәрселерді, бөлінушілікке, келіспеушілікке, өзара жеккөрушілікке және бір-бірінен алыстауға алып келетін нәрселерді айтуға жол бермеу керек.
Керісінше, дағуатшылар, білім берушілер, сондай-ақ тура жолға нұсқаушылар, (адамдар) олардың сөздерін қабыл алулары үшін және жүректерді өздерінен алыстатпаулары үшін, ең  абзал және ең көркем мінез-құлықтарды таңдаулары және жұмсақ сөйлеулері керек. Өйткені Аллаһ Тағала былай деді ғой (мағыналық аудармасы): «(Мухаммад,) оларға Аллаһтың мейірімі бойынша жұмсақ сыңай байқаттың. Егер тұрпайы, қатал жүректі болсаң еді, әрине, олар маңайыңнан тарқап кетер еді» (3:159).

Сондай-ақ Аллаһ Тағала Муса мен оның бауыры Харунды Перғауынға жіберген кезінде, оларға (мағыналық аудармасы): «Онымен жұмсақ сөйлесіңдер, бәлкім, ол насихатқа құлақ салар немесе қорқатын шығар» (20:44), - деп өсиет етті.
Кез-келген кемшіліктерден және Оған лайықты болмаған нәрселердің барлығынан пәк Аллах сондай-ақ былай деген (мағыналық аудармасы): «Раббыңның жолына даналықпен және көркем үгітпен шақыр әрі олармен ең жақсы үлгіде айтыс» (16:125).

Кез-келген кемшіліктерден және Оған лайықты болмаған нәрселердің барлығынан пәк Аллах сондай-ақ былай деген (мағыналық аудармасы): «Кітап иелерімен сөз таластырсаңдар, оны көркем түрде жүргізіңдер» (29:46).

Ал Аллаһтың Елшісі (оған Аллаһтың игілігі мен сәлемі болсын): «Мейірбандық не нәрсеге қосылса да, ол сол нәрсені  өзімен  көркейтеді, ал мейірбандықтан жұрдай болған нәрсенің барлығы міндетті түрде көріксіз (ұсқынсыз) болады», - деген. Муслим 4698.

Ол (оған Аллаһтың игілігі мен сәлемі болсын)  сондай-ақ былай деді: «Кім жұмсақтықтан жұрдай болса, сол барлық игіліктен жұрдай болды» Хадис сахих. Қз.: «Сахих әл-Жәми’» №6606.

Сондықтан да дағуатшы және білім беруші дағуатты ол пайдалы нәтиже беретіндей етіп жүргізуі керек, әрі олар дөрекі және тік мінезді болудан сақтануы қажет, өйткені мұндай үндеу адамды ақиқатты қабылдамауға итермелейді әрі бауырлардың арасында одан сайын үлкен келіспеушіліктер мен бөлінушілікті лаулата түседі.

Өйткені дағуаттың мақсаты біліміңді немесе өзіңнің дағуатшы екеніңді, немесе сен Аллаһтың дініне қызғаныш танытатыныңды көрсету емес, (өзгелер) ақиқатты қабылдау үшін және дағуаттан пайда алулары үшін, хақты түсіндіру және жариялау болып табылады. Ал Аллаһқа барлық құпия мен жасырын нәрселер аян!

Сонымен, мақсат – адамдарға Аллаһтың шақыруын олар сенің сөздеріңнен пайда алатындай етіп жеткізу. Сондықтан да сенің дағуатыңның қабыл болуына көмектесетін барлық себептерді жаса, әрі сенің сөздеріңнің қабыл етілмеуіне және кері қайтарылуына себеп болатын барлық нәрселерден сақтан» Қз.: «Мәжму’ Фатауа уа макаләт мутанууи’а» 5/155.

Сондай-ақ шейх (Аллаһ Тағала оған рахым етсін) былай деген: «Қазіргі уақыт – бұл қаталдықтың уақыты емес, жұмсақтықтың, сабырлықтың, даналықтың уақыты. Адамдардың көпшілігі білімсіздікте, салғырттықта жүр және осы дүние тіршілігін абзал көруде. Сондықтан да дағуат адамдарға жетуі үшін, олар пісіп-жетіліп, білім ала бастаулары үшін, сабырлық, жұмсақтық керек. Әрі біз Аллаһтан барша үшін тура жол және дұрыс басшылық сұраймыз» Қз.: «Мәжму’ Фатауа уа макаләт мутанууи’а» 10/91.

Аллаһ бұл насихатты мен және сіздер үшін пайдалы етсін, бізді өзімізге пайда келтіретін нәрселерге үйретсін және білімімізді арттырсын!
Әрі мейірімімен игі істер соңына дейін жеткізілетін Аллаһқа мадақтар болсын! 
Дерек көз: Саляф-форум
